
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 

আত্মপ্রকাশ



প্রকৃতিরই অংশে গড়া আমাদের মন।

বিশ্বছবি দেখি স্পষ্ট রহিয়াছে আঁকা,

বিশ্বের হৃদয় কিন্তু বিশ্বদেহে ঢাকা,

আভাসে প্রকাশ তার, আসল গোপন॥


সবারই অন্তরে আছে গুপ্ত নিকেতন,

মনোপাখী সুপ্ত যাহে, গুটাইয়া পাখা।

সে নিদ্রা যোগীরা জানে পূর্ণ জেগে থাকা,—

খুলে বলা বৃথা চেষ্টা তাহার স্বপন॥


অন্তরের রহস্যের সঠিক বারতা

কথায় প্রকাশ পায়, এটি মিছে কথা॥


ভাষায় যা’-কিছু ধরি, উপরেই ভাসে,

স্বেচ্ছায় ক’রেছে যাহা আলোক বরণ।

সত্য কিন্তু তারি নীচে মুখ ঢেকে হাসে,—

কভু নাহি দেখা দেয় বিনা আবরণ॥

